王勃   字子安 , 絳州龍門人
01送杜少府之任蜀州
城闕輔三秦 ; 風煙望五津 . 與君離別意 , 同是宦遊人 . 海內存知己 , 天涯若比鄰 . 無為在歧路 , 兒女共沾巾 .
王灣   洛陽人
02次北固山下
客路青山下 , 行舟綠水前 . 潮平兩岸闊 , 風正一帆懸 . 海日生殘夜 , 江春入舊年 . 鄉書何處達 , 歸鴈洛陽邊 .
常建   開元中進士
03破山寺後禪院
清晨入古寺 , 初日照高林 . 曲徑通幽處 , 禪房花木深 . 山光悅鳥性 , 潭影空人心 . 萬籟此俱寂 , 惟聞鐘磬音 .
岑參
04寄左省杜拾遺
聯步趨丹陛 , 分曹限紫薇 . 曉隨天仗入 , 暮惹御香歸 . 白髮悲花落 , 青雲羨鳥飛 . 聖朝無闕事 , 自覺諫書稀 .
李白
05贈孟浩然
吾愛孟夫子 , 風流天下聞 . 紅顏棄軒冕 , 白首臥松雲 . 醉月頻中聖 , 迷花不事君 . 高山安可仰 , 徒此挹清芬 .
06渡荊門送別
渡遠荊門外 , 來從楚國遊 . 山隨平野盡 , 江入大荒流 . 月下飛天鏡 , 雲生結海樓 . 仍憐故鄉水 , 萬里送行舟 .
07送友人
青山橫北郭 , 白水繞東城 . 此地一為別 , 孤蓬萬里征 . 浮雲游子意 , 落日故人情 . 揮手自茲去 , 蕭蕭班馬鳴 .
08聽蜀僧濬彈琴
蜀僧抱綠綺 , 西下峨嵋峰 . 為我一揮手 , 如聽萬壑松 . 客心洗流水 , 餘響入霜鐘 . 不覺碧山暮 , 秋雲暗幾重 . 
09夜泊牛渚懷古
牛渚西江夜 , 青天無片雲 . 登舟望秋月 , 空憶謝將軍 . 余亦能高詠 , 斯人不可聞 . 明朝挂帆去 , 楓葉落紛紛 .
杜甫
10月夜
今夜鄜州月 , 閨中只獨看 . 遙憐小兒女 , 未解憶長安 . 香霧雲鬟濕 , 清輝玉臂寒 . 何時倚虛幌 , 雙照淚痕乾 .
11春望
國破山河在 , 城春草木深 . 感時花濺淚 , 恨別鳥驚心 . 烽火連三月 , 家書抵萬金 . 白頭搔更短 , 渾欲不勝簪 .
12春宿左省
花隱掖垣暮 , 啾啾棲鳥過 . 星臨萬戶動 , 月傍九霄多 . 不寢聽金鑰 , 因風想玉珂 . 明朝有封事 , 數問夜如何 .
13月夜憶舍弟
戍鼓斷人行 , 秋邊一雁聲 . 露從今夜白 , 月是故鄉明 . 有弟皆分散 , 無家問死生 . 寄書長不達 , 況乃末休兵 .
14天末懷李白
涼風起天末 , 君子意如何 . 鴻鴈幾時到 , 江湖秋水多 . 文章憎命達 , 魑魅喜人過 . 應共冤魂語 , 投詩贈汨羅 .
15奉濟驛重送嚴公四韻
遠送從此別 , 青山空復情 . 幾時盃重把 , 昨夜月同行 . 列郡謳歌惜 , 三朝出入榮 . 江村獨歸處 , 寂寞養殘生 .
16別房太尉墓
他鄉復行役 , 駐馬別孤墳 . 近淚無乾土 , 低空有斷雲 . 對棋陪謝傅 , 把劍覓徐君 . 惟見林花落 , 鶯啼送客聞 .
17登岳陽樓
昔聞洞庭水 , 今上岳陽樓 . 吳楚東南坼 , 乾坤日夜浮 . 親朋無一字 , 老病有孤舟 . 戎馬關山北 , 憑軒涕泗流 .
18旅夜書懷
細草微風岸 , 危檣獨夜舟 . 星隨平野闊 , 月湧大江流 . 名豈文章著 , 官應老病休 . 飄飄何所似 , 天地一沙鷗 .
王維
19輞川閒居贈裴秀才迪
寒山轉蒼翠 , 秋水日潺湲 . 倚杖柴門外 , 臨風聽暮蟬 . 渡頭餘落日 , 墟里上孤煙 . 復值接輿醉 , 狂歌五柳前 .
20山居秋暝
空山新雨後 , 天氣晚來秋 . 明月松間照 , 清泉石上流 . 竹暄歸浣女 , 蓮動下漁舟 . 隨意春芳歇 , 王孫自可留 .
21歸嵩山作
清川帶長薄 , 車馬去閒閒 . 流水如有意 , 暮禽相與還 . 荒城臨古渡 , 落日滿秋山 . 迢遞嵩高下 , 歸來且閉關 .
22終南山
太乙近天都 , 連山到海隅 . 白雲迴望合 , 青靄入看無 . 分野中峰變 , 陰晴眾壑殊 . 欲投人處宿 , 隔水問樵夫 .
23酬張少府
晚年惟好靜 , 萬事不關心 . 自顧無長策 , 空知返舊林 . 松風吹解帶 , 山月照彈琴 . 君問窮通理 , 漁歌入浦深 .
24過香積寺
不知香積寺 , 數里入雲峰 . 古木無人徑 , 深山河處鐘 . 泉聲咽危石 , 日色冷青松 . 薄暮空潭曲 , 安禪制毒龍 .
25文梓州李使君
萬壑樹參天 , 千山響杜鵑 . 山中一夜雨 , 樹杪百重泉 . 漢女輸橦布 , 巴人訟芋田 . 文翁翻教授 , 不敢倚先賢 .
26漢江臨汎
楚塞三湘接 , 荊門九派通 . 江流天地外 , 山色有無中 , 郡邑浮前浦 , 波瀾動遠空 . 襄陽好風日 , 留醉與山翁 .
27終南別業
中歲頗好道 , 晚家南山陲 . 興來每獨往 , 勝事空自知 . 行到水窮處 , 坐看雲起時 . 偶然值林叟 , 談笑無還期 .
